
[bookmark: _GoBack]Sosial idrakda obyekt-subyekt münasibətləri
Qabaqcıl fəlsəfəyə görə idrak prosesini tam və dürüst başa düşmək üçün iki anlayışı xüsusilə izah etmək lazımdır. Bunlar idrakın subyekti və obyekti anlayışlarıdır.
Subyekt – dedikdə idrakı və ya digər fəaliyyəti məqsədyönlü həyata keçirən ayrıca şəxsiyyət və ya sosial qrup başa düşülür. Bu mənada insan idrakın subyektini təşkil edir. İdrakın subyekti– predmet– praktik fəaliyyətin və idrakın daşıyıcısı, idrak predmetinə istiqamətlənmiş idraki fəallığın mənbəyidir. İdrakın subyekti kimi ayrı– ayrı insanlar (fərdlər, eləcə də sosial qruplar), bütövlükdə cəmiyyət çıxış edə bilər. İdrakın subyekti ayrı– ayrı fərdlər olduqda o zaman həmin fərdin şüuru və özünü dərki (şəxsi «Mən») bəşər tarixi boyu yaradılmış bütün mədəniyyət dünyası ilə müəyyən olunur. Uğurlu idraki fəaliyyət yalnış idrak prosesində subyektin aktiv rolu sayəsində mümkündür.
Obyekt – insanın fəaliyyətinin yönəldiyi təbiət, cəmiyyət və təfəkkür hadisəsinə deyilir. Deməli, insan, onun təfəkkürü müəyyən mənada, həm idrakın subyekti, həm də obyekti ola bilər. Əgər insan real gerçəkliyi öyrənirsə, o zaman insan təfəkkürü idrakın subyekti kimi çıxış edir; yox əgər, insan təfəkkürün qanunlarını dərk edib aşkara çıxarmaq məqsədi daşıyan fəaliyyətlə məşğuldursa, on da insan təfəkkürü idrakın obyekti kimi çıxış edir. İdrak obyekti – subyektin praktiki və idraki fəaliyyətinin istiqamətləndiyidir. Obyekt nə materiya, nə də obyektiv reallıqla eyni deyildir. İdrak obyekti həm maddi qurumlar (kimyəvi elementlər, fiziki cisimlər, canlı orqanizmlər), həm də sosial hadisələr (cəmiyyət, adamların qarşılıqlı münasibətləri, onların davranışı və fəaliyyəti) ola bilər. İdrakın nəticələri də (eksperimentin yekunu, elmi nəzəriyyələr, bütövlükdə elm) idrak obyekti ola bilər. Beləliklə, insandan asılı olmayaraq mövcud olan şeylər, hadisələr, proseslər və s. idrak obyekti hesab edilə bilər. Bununla əlaqədar demək olar ki, obyekt anlayışı və predmet bir– birindən fərqlənir. Predmet bu və ya digər elmin diqqət yetirdiyi obyektin yalnız bir tərəfidir. Lakin bununla yanaşı, qeyd etmək lazımdır ki, predmet anlayışı öz həcminə görə obyekt anlayışından genişdir
Hər hansı bir obyekti hansı üsullarla olur olsun tərkib hissələrinə bölmək mümkündürsə, ona sistem deyilir. Başqa sözlə desək, sistem yunanca bütöv, tam sözündən olub ayrı– ayrı hissələrdən, çoxsaylı elementlərdən ibarət olana deyilir. Əslində elmi idrakın hər bir obyektinə sistem kimi baxmaq da düzgün hesab edilir. Sistemlər isə bəzən sabit, funksiyalı və dinamik kimi növlərə bölünür. Struktura gəldikdə isə obyektə, predmetə, prosesə bütövlük verən elementlərin nisbətən sabit vəhdəti və onların əlaqə və münasibətlərini ifadə edən anlayışdır.
İdrak prosesi dialektik olmalıdır. O görə dialektik olmalıdır ki, dialektika varlığın özünə məxsusdur. “Obyektiv dialektika deyilən dialektika bütün təbiətdə hökm sürür, subyektiv dialektika deyilən dialektika, yəni dialektik təfəkkür isə, bütün təbiətdə hökm sürən hərəkətin yalnız inikasıdır”.
Fəlsəfə yaranandan bəri subyektin obyektə münasibəti problemi dərkedənin dərkedilənə münasibəti kimi həmişə filosofların diqqət mərkəzində durmuşdur. Bu münasibət səbəb və xarakterin izahını mürəkkəb bir təkamülə uğratmışdır. Subyektin özü və onun fəaliyyəti konkret sosial– mədəni və tarixi şəraitin, eləcə də subyektin digər subyektlərlə vasitəliyi nəzərə alınmaqla düzgün başa düşülə bilər. Elmi idrak nəinki subyekti obyektə, həmçinin subyektin özünə (refleksiya) şüurlu münasibətini zəruri edir.



